
Varðar: umsögn Tannlæknafélags Íslands um drög að endurskoðaðri reglugerð um tannfræðinga.

Tannlæknafélaginu hafa borist drög að endurskoðaðri reglugerð um menntun, réttindi og skyldur tannfræðinga, en reglugerðinni er ætlað að leysa af hólmi núgildandi reglugerð nr. 638/1987.

Félaginu er skylt að gera nokkrar athugasemdir við fyrirliggjandi drög að breyttri reglugerð, en nokkur atriði hennar gefa m.a. tilefni til þess að hafa áhyggjur af því að öryggi og vernd sjúklinga sé ekki gert nægilega hátt undir höfði.

Í núgildandi reglugerð nr. 638/1987, 3. gr. kemur fram að tannfræðingar starfi undir handleiðslu og á ábyrgð tannlækna.  Þetta ákvæði er ekki inni í núverandi drögum.  Tannlæknafélagið tekur þá skýlausu afstöðu að þetta ákvæði núgildandi reglugerðar verði að haldast óbreytt.  Í læknalögum nr. 53/1988, 2. málslið 7. gr,. kemur fram að læknir geti við störf sín notið aðstoðar annars heilbrigðisstarfsfólks. Starfar það þá á ábyrgð læknis nema önnur lög bjóði annað.  Samkvæmt  2. mgr. 9. gr. laga um tannlækna nr. 38/1985 er öðrum en tannlæknum og sérhæfðu aðstoðarfólki undir þeirra stjórn óheimilt að stunda tannlækningar Samkvæmt 6. gr. laga um tannlækningar tekur verksvið tannlækna til “....varna, greiningar og meðferðar á tannskemmdum......”.  Samkvæmt öllu ofangreindu er ljóst að tannfræðingar geta ekki farið inn á verksvið tannlækna, nema á þeirra ábyrgð.   Tannlæknafélagið telur að það standist ekki lög að útfæra í reglugerð heimild til þess að tannfræðingar starfi á sviði tannlækna, án lagabreytingar.  

Tannfræðingar hafa að baki tveggja ára nám.  Nám þetta er hagnýtt, en tannfræðingar hafa að mati TFÍ varla þann læknisfræðilega bakgrunn sem til þarf til að starfa í munnholi sjúklinga, án þess að læknisfræðilega menntaður aðili komi þar að og beri ábyrgð.  Í 2. gr. fyrirliggjandi draga er gert ráð fyrir því að leyfi til að kalla sig tannfræðing sé háð því að viðkomandi hafi lokið fullgildu námi frá skólum erlendis eða sambærilegu námi á Norðurlöndum. Tannlæknafélagið telur nauðsynlegt að sett séu skýrari ákvæði í reglugerðinni um hvaða kröfur séu gerðar til námsins, svo og að sett séu lágmarksskilyrði um lengd náms.  Með þessari athugasemd er á engan hátt verið að rýra nám og störf tannfræðinga.  Þvert á móti eru tannfræðingar nauðsynleg starfsstétt, en hún þarf að hafa þann bakgrunn sem nauðsynlegur er til að starfa á ábyrgð læknisfræðilega menntaðra aðila.  Að öðrum kosti kann öryggi sjúklinga að vera fyrir borð borið.  

Í fyrirliggjandi drögum kemur fram að tannfræðingar, sem hafa til þess fullnægjandi menntun, megi beita staðbundinni (infiltrations) deyfingu.  Þetta ákvæði er ekki að finna í núgildandi reglugerð. Tannlæknafélagið leggst gegn þessu ákvæði nema það komi skýrt fram í reglugerðinni að tannfræðingar starfi á ábyrgð tannlæknis.  Ýmis tilvik geta komið upp við deyfingar sjúklinga, m.a. hraður hjartsláttur, ofnæmisviðbrögð og lost  sem aðili sem hefur ekki læknisfræðilega menntun hefur ekki kunnáttu til að sinna.  Ef ekki er unnið undir handleiðslu og ábyrgð tannlæknis sem getur gripið inn í gæti hlotist af tjón. Þarna getur skipt sköpum ef um alvarleg tilvik er að ræða.  Öryggi sjúklinga hlýtur að vera í fyrirrúmi við samningu þessarar reglugerðar. Þá bendir félagið á að orðalag í drögum um “fullnægjandi menntun” er mjög óljóst og þyrfti að skýra mun betur.  

Félagið bendir á að ef tannfræðingar eiga að vera sjálfstætt starfandi og beita m.a. deyfingu, þá þurfa þeir að útvega sér lyf til deyfingar. Einungis læknar með lækningaleyfi geta keypt lyf af lyfjaheildsölum samkvæmt 5. mgr. 33. gr. lyfjalaga nr. 93/1994. Þá má benda á að eftir deyfingar, eða aðra meðferð, getur þurft að ávísa verkjalyfjum til sjúklinga.  Tannfræðingar hafa ekki leyfi til að gefa út ávísa lyfjum.  Einungis læknar, tannlæknar og dýralæknar með lækningaleyfi hafa leyfi til að ávísa lyfjum skv. 2. mgr. 11. gr. lyfjalaga nr. 93/1994. 

Engin ákvæði eru í reglugerðinni um nauðsynlegar vátryggingar er tannfræðingar þurfa að hafa.  Hér má nefna starfsábyrgðartryggingu, almenna ábyrgðartryggingu og sjúklingatryggingu.  Þá geta komið upp vafatilvik, t.d. ef tannfræðingur starfar á tannlæknastofu, er hann þá undir húsbóndavaldi tannlæknis og þar með undir ábyrgðartryggingu tannlæknis ef tannfræðingurinn gerir mistök eða veldur sjúklingi tjóni á einhvern hátt?  Ef á reynir gæti tannlæknir orðið ábyrgur fyrir tjóni sjúklings samkvæmt lögum um sjúklingatryggingu eða samkvæmt almennum skaðabótalögum þar sem tjónþoli gæti beint kröfu sinni að tannlækni m.a. á grundvelli lögverndaðs starfssviðs tannlæknis samkvæmt lögum um tannlækningar, þrátt fyrir að tannfræðingur hafi valdið tjóni og teljist sjálfstæður  heilbrigðisstarfsmaður. Ef alfarið á að gera ráð fyrir því að starfsstéttin starfi sjálfstætt, sem félagið leggst gegn, þá verður að breyta lögum, skýra betur ábyrgð stéttarinnar og gera ráð fyrir því að aflað sé viðeigandi vátrygginga.  

Félagið telur ljóst að eins og núverandi drög eru uppsett sé öryggi sjúklinga fyrir borð borið. Þá skarist starfssvið tannfræðinga við lögverndað starfssvið tannlækna, svo og eru óljósar reglur um ábyrgð tannfræðinga á störfum sínum. Tannlæknar vara við þeirri þróun, enn og aftur með tilliti til öryggis sjúklinga sem nýta þjónustu tannfræðinga.

Félagið telur nauðsynlegt að ráðuneytið hafi ofangreindar athugasemdir í huga við endurskoðun núgildandi reglugerðar.

Félagið áskilur sér rétt til þess að koma að frekari athugasemdum og/eða reifa ofangreindar athugasemdir betur ef tilefni gefst til.  Þá er félagið tilbúið til þess að koma á fund starfsmanna ráðuneytisins ef frekari skýringa er óskað.

